20 Julie 2008

negende sondag in koninkrykstyd

liturgiese voorstel

	Leesroostertekste

Fokusteks:

Matteus 13:24-30, 36-43
Ander tekste:
Romeine 8:26-39; Genesis 29:15-28;





Psalm 105:1-11, 45b (of 128) of





1 Konings  3:5-12; Psalm 119:129-136

	Inleiding

Vandag se fokusteks gaan oor die onkruid wat tussen die koring opkom. Die boer laat die onkruid saam met die koring groei tot die oes. Die koring word dan bymekaar gemaak terwyl die onkruid verbrand word.

Die preekstudie dui op die noodsaak van verdraagsaamheid met die onkruid tot op die oesdag, asook hoe gelowiges uitsien na die “oesdag” dat God sal bekend maak wie sy kinders is. As gelowiges leef ons met hierdie toekomsverwagting. Die teks uit Romeine sluit nou hierby aan.



	God versamel ons voor Hom

Aanvangswoord 

Voorganger:
Die hele skepping tot nou toe sug in die pyne van verwagting.

Gemeente:
Ons wat die Gees ontvang het 


as die eerste gawe van God, 


ons sug ook.

Voorganger:
Ons sien daarna uit dat God sal bekend maak dat Hy ons as sy kinders aangeneem het.

Gemeente:
Hy sal ons van die verganklikheid bevry.

Voorganger:
Ons is immers gered, en ons het nou hierdie hoop.

Gemeente:
Ons hoop op wat ons nie kan sien nie. 


Ons wag daarop met volharding (Rom 8:22-25).

	Diens van die tafel

Die nagmaal fokus op die verkondiging van ŉ toekomsverwagting. Gebruik die deel van die formulier wat hieroor handel (pt 6 van die tweede formulier in “Vir die erediens – ŉ handleiding”). 

Gebed en belydenis

Sien voorstel hieronder.



	Diens van die Woord

Gebed om die opening van die Woord

Gebruik die woorde van Psalm 139:23-24 in die gebed.

Die gelykenis kan maklik gedramatiseer word, veral vir kindertyd. Laat kinders aan die drama deelneem.


	Uitsending

Seën: 

Ek is by jou en Ek sal jou beskerm waar jy ook al gaan. Ek sal jou na hierdie land toe terugbring. 

Ek sal jou nie in die steek laat nie. 

Ek sal doen wat Ek jou beloof het (uit Gen 28:15).



	Musiek en sang

Lofliedere: Lied 219 (veral v 3); 215; 217; 223

Skuldbelydenis en genade: Lied 585


	Opening van die Woord:
Lied 157

Slotliedere:
Flam 35 “Jesus kom weer”; Lied 587; 590; 596; 601




Voorbeeld

Gebed en belydenis by nagmaaltafel

Voorganger:
Die Here sê:


Kyk, Ek maak alles nuut.

Gemeente:
Here, laat u nuutheid in ons lewe kom.

Voorganger:
Die Here sê ook:


Aan elkeen wat dors het, 


sal Ek te drinke gee uit die fontein 


met die water van die lewe, verniet.

Gemeente:
Here, laat u water ons dors les.

Voorganger:
Die Here sê: 


Ek is die Alfa en die Omega, 


die Eerste en die Laaste, 


die Begin en die Einde.

Gemeente:
Here, omvou ons met u liefde.

Voorganger:
Die Here beloof:


Kyk, Ek kom gou!

Gemeente:
Here, ons bely 


dat ons nie altyd u toekoms verwag nie.

Voorganger:
Here maak ons oë oop om U opnuut raak te sien as die Een wat gekom het, 


kom en weer kom,

Gemeente:
sodat ons met vreugde en hoop kan lewe.

Voorganger:
Here, U beloof om alles nuut te maak


om vrede te bring waar geweld is,


om spanning te verwyder waar woede heers,


om gemeenskap te bring waar daar verdeling en haat is,


om lyding weg te neem waar daar seer is,


om nuutheid te midde van ons vasgelooptheid te laat deur breek,

Gemeente:
Kom, Here Jesus!

Voorganger:
Ja, kom gou!

(“Gebedeboek met liturgiese voorstelle”, Johan van der Merwe (red): LuxVerbi.BM)

preekstudie –  MATTEUS 13:24-30, 36-43

Teks

Die eerste vier gelykenisse in Matteus 13 word aan die skare op die strand vertel (v 1-2: “Op daardie dag het Jesus uit die huis uitgegaan en by die see gaan sit en groot menigtes het by Hom vergader . . .”) en die laaste drie gelykenisse word aan die dissipels in die huis vertel (v 36: “Nadat Hy die skare weggestuur het, het Jesus huis toe gegaan; en sy dissipels het na Hom gekom en gesê:). Die gelykenis van die onkruid in die saailand kom net in Matteus voor. Al die gelykenisse in Matteus 13 handel oor God en sy koninkryk. Matteus noem dit die koninkryk van die hemele. In Matteus 13:24-30 en 36-43 word onder andere van ’n saaier, saad, onkruid en ’n oes melding gemaak. Die Saaier verwys na Jesus wat die goeie saad (die Woord van God) in die wêreld saai. Die Saaier is dus Jesus Christus self (v 24, 37). Jesus is die Christus. Die Messias kom as Saaier na die wêreld. Terwyl die mense slaap (dws gedurende die nag), saai die Satan ook sy saad, naamlik die onkruid – tussen die kinders van God. Die gelykenis toon die struikelblokke wat die saad ondervind nadat dit gesaai is. Die vyand saai onkruid tussen die koring (v 25). Die onkruid groei saam met die koring. Die onkruid is simbool van die ongelowiges en die koring die gelowiges. Hulle almal leef in die wêreld. God laat albei toe om in die wêreld langs mekaar te bestaan. Die gelykenis toon ook God se geduld met die ongelowige. Die huisheer (plaaseienaar) besef dat die Satan verantwoordelik is vir die onkruid. Die huisheer verdra egter die onkruid tot die oordeelsdag. Met die oes word die onkruid uitgetrek en weggegooi. Dit is simbolies van God wat as Wêreldregter sal kom om te oordeel oor die ganse mensdom. Matteus wys in vers 40-43 op hierdie eindoordeel. Die eienaar weier dat die onkruid verwyder word voor die oordeelsdag aanbreek. Die verwydering van die onkruid word uitgestel tot die dag van die oes. Die gelykenis werp lig op die verhouding tussen die teenwoordige en toekomstige koninkryk. Die gelykenis beklemtoon die uitstel van die eindoordeel. 

Die verklaring van die gelykenis vind ons in Matteus 13:36-43. Nadat Jesus die skare weggestuur het, verklaar Hy die gelykenis aan sy dissipels – dus aan die binnekring. Op die oordeelsdag sal diegene wat nie goeie vrug gedra het nie, veroordeel word – in die vuuroond gegooi word. Daarteenoor sal die regverdiges die seën van die Here ontvang. Die gelykenis val in twee dele uiteen:  

1. Vers 24-30 – die gelykenis word vertel.

2. Vers 36-43 – die gelykenis word verklaar.

Die klem val op God as Saaier, sy houding teenoor die ongelowiges en die feit dat sy koninkryk en die koms van die koninkryk nie deur die opkom van die onkruid beïnvloed word nie. Jesus praat van die saaier in die derde persoon, maar uit die gelykenis blyk duidelik dat Hy die saaier en die Here van die oes is. Die oes is syne. Jesus verklaar die saailand tot die wêreld. Die  gelykenis verwys na die reinheid van die regverdiges midde-in die wêreld. Jesus beskou die wêreld as sy eiendom. Die koninkryk van die hemele moet volgens die gelykenis uitgebrei (versprei) word oor die hele wêreld. Wat gesaai word is, die Woord van God. Die wêreld behoort aan die Here. Die mens word kind van die koninkryk van die hemele deur dié Woord van God aan te neem Die goeie saad en die saad van die vyand in hierdie wêreld groei langs mekaar. In die gelykenis word die kinders van die hemel (die goeie saad) teenoor die kinders van die koninkryk van die duisternis (onkruid) geplaas. Daar  word twee klasse mense in die gelykenis voorgestel: die onkruid en die goeie saad. Die onkruid lyk aanvanklik net soos die koring. Jesus wil deur die gelykenis toon dat daar in die kerk en die wêreld, regverdiges en onregverdiges gevind word. Die koninkryk van die hemele is egter nie sinoniem met die kerk nie. Onkruid word beide in die kerk en die wêreld gevind.  

Konteks

Die hooffokus van die gelykenis is die koninkryk van die hemel. Dit is ook bekend as die koninkryk van God. Die uitdrukking “koninkryk van die hemel” neem ’n besondere plek in Matteus in. Die uitdrukking kom 34 keer voor, teenoor die “koninkryk van God”, drie keer. In die gelykenis bring Jesus as die goeie saaier die evangelie (die goeie saad). Die evangelie van die koninkryk is dus die goeie nuus. In Jesus Christus as goeie saaier word die koms van die koninkryk ’n werklikheid. Die uitdrukking “koninkryk van die hemel” kom nie in die Ou Testament voor nie. Uit die gelykenis blyk duidelik dat die gelowiges nie as die koninkryk van God aangedui word nie (13:41). Die saailand word egter pertinent as die wêreld aangedui (3:38). Die koninkryk van God is egter veel omvattender as die kerk. Die koninkryk van God behels genade (die landheer wat geduld met die onkruid beoefen) en toorn (die onkruid wat uitgetrek en verbrand word). Die kerk word in die gelykenis voorgestel as eskatologiese volk van God. Die koninkryk van die hemele is wel aan die kerk gegee (21:43). Hulle word genoem die seuns van die koninkryk van die hemel (13:38) en word voorgestel as diegene wat die Woord van die koninkryk van God verstaan (13:90). Die sentrale tema van Jesus se boodskap, soos in die Sinoptiese evangelies, is die koms van die koninkryk van God, of soos dit in Matteus uitgedruk word, die koninkryk van die hemel. Die hele prediking van Jesus Christus het te make met die koninkryk van God.   

Preekvoorstel

Hoe kommunikeer ons die evangelie aan die Moslems, Hindoes, lede van ander geloofsgemeenskappe en ander kultuuragtergrond? Ons teks beklemtoon dat die Saaier meegevoel het met die onwetendes en die dwalendes, selfs met die onkruid! Hy het medelye met jou en my. Die kerk behoort ’n heiligdom te wees. Ons is egter in die wêreld, maar nie van die wêreld nie. Die heiligheid van die kerk lê nie in liturgiese vernuwing nie, in ’n lof-en -aanbiddingspan of koordanse nie, maar in God se teenwoordigheid in ons lewe. In die ou NGSK het ons gesing: “As ek eens na al die moeite en weë, Sion se straat van puur goud mag betree.” Ons het ’n verwagting gehad dat eendag, ja eendag, sal ons wees daar waar die blare nie verwelk en waar geen dood, en siekte en pyn meer sal wees nie. Ons het die droom gehad dat ons sal woon in huise wat van jaspissteen gebou is (ou Sionsgesang 10). 

Die nadruk val in Matteus 13 op die koninkryk van God. Matteus 13 beklemtoon dat Jesus die saaier is. Hy is ons rolmodel by uitnemendheid. Hy is die Begin en Voleinder van ons geloof. Jesus is in alle opsigte soos ons versoek, maar Hy het nie gesondig nie. Hy het nie aan die wêreld gelykvormig geword nie. Hy tree vir ons in. Hy ken ons nood en begryp ons stryd volkome. Geen ander godsdiens het ’n middelaar wat so ten volle in ons skoene kom staan het nie. Jesus se koms het alles radikaal verander. In Hom het die koninkryk van God vir ons naby gekom. As gelowiges het ons almal ongeag ras of geslag, nasie of afkoms of kultuur, toegang tot die koninkryk van die hemel. Christus Jesus is ons enigste Saaier, ons groot Grondeienaar, ons Heer en Meester. Jesus Christus is eintlik die groot Brugbouer. Hy het die brug van God af na ons toe geword deurdat hy God aan ons wat heidene is, bekend gemaak het. Hy is ook die brug van ons af na God toe. Ons is dus bevoorreg om so ’n Saaier as persoonlike verlosser te ken. Die somtotaal, die hoofsaak, sê Matteus vir ons in die gelykenis is dat ons ’n Saaier het  wat die inisiatief neem om ’n verbond met gewone sterwelinge soos ons te sluit. Hierdie nuwe verbond word uitgeoefen in ’n nuwe heiligdom (nuwe kerk) en is bestem vir nuwe aanbidders (wedergebore Christene). 

Ons moet iets van die lesers van Matteus verstaan. Die evangelie word geskrywe aan ’n volk vol vertwyfeling, ’n volk soos ons vandag wat ook moed en uitsig verloor het. Vir sulke mense sê Matteus vandag die somtotaal, die hoofsaak, die belangrikste ding wat julle moet weet, is dit: “Ons het ’n Saaier wat self die saaisak gedra het. Ons het ’n Koning wat ons met mekaar en met Hom wil versoen. Hou moed mense,” sê  Matteus. Ons het so ’n Hoëpriester tot wie ons ons kan wend as ons meegevoel nodig het, as ons hartseer is, as ons bekommerd is oor die geweld in ons land (18 000 moorde per jaar; 50 000 vroue en kinders word per jaar verkrag en mishandel), die vigspandemie (5 miljoen van die bevolking), korrupsie, werkloosheid (50% van ons bevolking is werkloos), die grondhonger van mense, stygende armoede in Suid-Afrika na apartheid (20 miljoen mense leef onder die armoedegrens). Vir sulke mense, mense soos u en ek, skrywe Matteus en sê: “Ons het ’n Saaier en sy naam is Jesus.”  

Ons het so ’n Koning, herinner Matteus ons. Hy het sy sitplek aan die regterhand van God ingeneem en sal kom om te oordeel tussen goed en kwaad. So, moenie angstig rondkyk nie, sê Matteus ook vandag vir ons. Kyk op! Hy tree vir ons in. Nie van tyd tot tyd soos die profete in die Ou Testament nie, maar voortdurend elke dag. Elke minuut tree Hy vir ons in en dit duur tot met die volheid van die tyd. Want in Christus word beide Israel en Juda verenig in die geestelike Israel, die kerk van ons Here Jesus Christus. Geen millimeter van ons bestaan val buite die verbondsverhouding nie. Ons lewenstyl as lidmate wat met God en mens versoen is, behoort so te wees dat ander kan sien ons staan onder die gesag van God. Christus stort immers sy Gees oor alle vlees uit. Want, sê die Here, almal sal My ken . . . Groot en klein,  wit en swart, sal my ken (of soos Jan de Wet en die loflaaities sing: “Wit, swart, bruin en geel,  almal wil graag die Here dien”). “Almal sal Hom ken”, nie net ’n intellektuele spekulatiewe teologiese kennis nie, nie blote verstandskennis nie, of ’n algemene kennis van God en sy beloftes nie, maar ken met ’n geestelike kennis of soos Job gesê het: “Ek het U van hoorsê geken, maar nou ken ek U van aangesig tot aangesig.” Om God te ken, beteken om in ’n lewende dinamiese persoonlike verhouding met Hom te staan.

Kom ons word weer voluit kerk en vestig ons oog op die Here Jesus Christus, ons enigste Saaier. Kom ons kyk weg van ons en ons probleme. Kom ons fokus aanhoudend op Hom, die Een wat die inisiatief neem in die versoening tussen God en mens. Op Hom wat aan ons sy boodskap van versoening in en deur Jesus Christus toevertrou het.

